
ᓯᕗᓕᖅᑎ 

ᑲᑎᒪᖃᑎᖃᕐᓂᖅ ᒐᕙᒪᑐᖃᒃᑯᓐᓂᒃ

ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᖅᐹᖏᓐᓂ ᑕᖅᑮᓐᓂᒃ ᒪᕐᕉᓐᓂᒃ ᓯᕗᓕᖅᑎᐅᓯᒪᓕᖅᑐᖓ, ᑲᑎᖃᑎᒋᖃᑦᑕᖅᓯᒪᔭᕋ ᐊᖏᔪᖅᑳᕐᔪᐊᖅ ᓯᑏᕙᓐ ᕼᐊᐳ ᒥᓂᔅᑕᖏᓪᓗ, ᐃᓚᒋᔭᐅᓪᓗᓂ ᓄᓇᕗᒻᒧᑦ ᒪᓕᒐᓕᐅᕐᕕᔾᔪᐊᒥ ᑭᒡᒐᑐᖅᑎᕗᑦ ᓕᐅᓇ ᐊᒡᓗᒃᑲᖅ. ᒫᓐᓇᒫᖑᓚᐅᖅᑐᖅ, ᑲᑎᒪᓂᕆᓚᐅᖅᑕᕗᑦ ᐱᔾᔪᑎᖃᓚᐅᖅᑐᑦ 2009-2010 ᒐᕙᒪᑐᖃᒃᑯᑦ ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ ᓄᓇᕗᒻᒥᓗ ᓯᕗᓪᓕᐅᔾᔭᐅᖁᔭᑦᑎᓐᓂᒃ ᐱᖁᑎᕐᔪᐊᓄᑦ ᑮᓇᐅᔭᖃᖅᑎᑕᐅᖁᔨᓂᕐᒧᑦ.

ᔭᓐᓄᐊᓕ 6-ᖑᑎᓪᓗᒍ, ᐅᐸᖃᑎᒋᓚᐅᖅᑕᕋ ᒥᓂᔅᑕᐅᖃᑎᒐ, ᒥᓂᔅᑕ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓄᑦ, ᑲᑎᒪᖃᑎᖃᕆᐊᖅᑐᖅᑐᓄᒃ ᒥᓂᔅᑕ ᐱᐅᑦ, ᔅᑐᕌᓪ ᐊᒡᓘᑲᕐᓗ ᐱᔾᔪᑎᖃᖅᑐᑕ ᐊᑭᑐᔫᑎᓂᒃ ᐱᖁᑎᕐᔪᐊᓂᒃ ᐱᔭᕆᐊᓕᑦᑎᓐᓂᒃ. ᒐᕙᒪᑐᖃᒃᑯᑦ ᑐᒃᓯᕋᖅᓯᒪᔪᑦ ᑲᔪᖏᖅᓴᐃᒍᒪᓪᓗᑎᒃ ᑮᓇᐅᔭᓕᐅᕈᑎᑕᐅᒍᓐᓇᖅᑐᓂᒃ ᐊᑯᓂᐅᙱᑦᑐᖅ ᑮᓇᐅᔭᖃᖅᑎᑦᓯᖃᑦᑕᕐᓗᑎᒃ ᓇᓗᓇᐃᔭᐃᕙᓪᓕᐊᓪᓗᑎᓪᓗ ᓇᓪᓕᐊᑦ ᒫᓐᓇᐅᔪᖅ ᐊᑦᑐᐃᓯᒪᓂᖅᐹᖑᒐᔭᕐᒪᖔᑕ.

ᐅᖃᖅᑎᑦᑎᔩ, ᓄᓇᕗᑦ ᐊᑭᑐᔫᑎᓂᒃ ᐱᖁᑎᕐᔪᐊᓂᒃ ᐊᒥᒐᖅᓯᓪᓚᕆᒻᒪᑦ ᑲᒪᒋᕙᓪᓕᐊᔭᑦᑎᓐᓂᒃ ᓇᒻᒥᓂᖅ ᐊᑭᑐᔫᑎᓄᑦ ᐸᕐᓇᐅᑎᑎᒍᑦ ᒐᕙᒪᑐᖃᒃᑯᓂᓪᓗ ᑮᓇᐅᔭᖅᑖᖑᕙᑦᑐᓄᑦ ᐃᓚᒋᔭᐅᓪᓗᓂ ᑲᓇᑕᒥᒃ ᐋᖅᑭᒃᓱᐃᕙᓪᓕᐊᓂᕐᒧᑦ ᑮᓇᐅᔭᖅᑖᖑᕙᑦᑐᓄᑦ ᐊᒻᒪᓗ ᐅᑭᐅᖅᑕᖅᑐᒥ ᐃᓪᓗᓕᕆᓂᕐᒧᑦ ᑮᓇᐅᔭᖅᑖᖑᓯᒪᔪᓄᑦ. ᐱᓕᕆᖃᑎᖃᖅᓯᒪᔪᒍᑦ ᒐᕙᒪᑐᖃᒃᑯᑦ ᐱᓕᕆᕕᖏᓐᓂᒃ ᓯᕗᒧᒋᐊᖅᑎᑕᐅᖁᓪᓗᒋᑦ ᑕᒪᒃᑯᐊ ᐱᓕᕆᐊᑦ ᑲᒪᒋᔪᓐᓇᖅᑕᕗᑦ ᐱᔪᓐᓇᕐᓂᖅᐹᕗᑦ ᐊᑐᕐᓗᒋᑦ ᐊᑐᓕᖁᔨᓯᒪᓪᓗᑕᓗ ᑲᓇᑕᐅᑉ ᒐᕙᒪᒃᑯᖏᓐᓄᑦ ᑭᓱᓂᒃ ᑐᕌᒐᖃᕆᐊᖃᕐᒪᖔᑕ ᐱᕚᓪᓕᖅᑎᑕᐅᖁᓪᓗᒋᑦ ᐊᑭᑐᔫᑎᓄᑦ ᐱᖁᑎᕐᔪᐊᓄᑦ ᑮᓇᐅᔭᖃᖅᑎᑦᓯᓂᕆᕙᑦᑕᖏᑦ.


ᔭᓐᓄᐊᓕ 15 16-ᒥᓗ, ᑲᑎᒪᖃᑕᐅᓚᐅᖅᑐᖓ ᑮᓇᐅᔭᓕᕆᓂᕐᒧᑦ ᐊᖏᔪᖅᑳᕐᔪᐊᖅ ᐱᖃᑕᐅᓪᓗᓂ ᖃᓪᓗᓈᓂᓗ ᐅᑭᐅᖅᑕᖅᑐᒥᓗ ᐊᕕᑦᑐᖅᓯᒪᓂᖏᓐᓃᖔᖅᓯᒪᔪᑦ ᓯᕗᓕᖅᑎᐅᖃᑎᒃᑲᓗ. ᓯᕗᓪᓕᕐᒥ, ᑲᑎᖃᑎᖃᓚᐅᖅᑐᒍᑦ ᓯᕗᓕᖅᑎᖏᓐᓂᒃ ᑕᓪᓕᒪᐅᔪᑦ ᑲᓇᑕᒥ ᓄᓇᖃᖅᑳᖅᑕᒥᓃᑦ ᑲᑐᔾᔨᖃᑎᒌᖏᓐᓂᒃ ᐅᖃᖃᑎᒋᓪᓗᒋᑦ ᖃᓄᖅ ᓴᓇᑐᔪᒃᑯᑦ ᐃᓚᐅᖃᑕᐅᓕᖅᐹᓪᓕᕈᓐᓇᕐᒪᖔᑕ ᓄᓇᖃᖅᑳᖅᑐᒥᓃᑦ ᑮᓇᐅᔭᓕᐅᕋᓱᐊᕈᑕᐅᔪᓄᑦ. ᖁᕕᐊᓚᐅᖅᑐᖓ ᐃᓱᒪᒋᔭᑦᑎᓐᓂᒃ ᐅᖃᖃᑎᒋᒍᓐᓇᓚᐅᕋᒃᑯ ᒥᐅᕆ ᓴᐃᒪᓐ, ᐊᖏᔪᖅᑳᖅ ᐃᓄᐃᑦ ᑕᐱᕇᑦ ᑲᓇᑕᒥ, ᐱᐅᓯᕚᓪᓕᖅᑕᐅᖁᔨᓂᕐᒧᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᓂᕐᒧᓪᓗ, ᑐᕌᒐᖃᕐᓂᒧᓪᓗ ᐃᓪᓗᓕᐅᖅᐸᓪᓕᐊᓂᕐᒥᒃ ᓴᖅᑭᔮᖅᑎᑦᓯᒋᐊᕈᑎᐅᓗᓂ ᐃᖅᑲᓇᐃᔭᖅᓯᓐᓈᑦ ᐱᓕᒻᒪᑦᓴᕐᓗᑎᒃ ᐱᔪᓐᓇᕐᓂᖅᑖᖅᐸᓪᓕᐊᑎᑦᓯᖃᑦᑕᓂᕐᒧᑦ ᑮᓇᐅᔭᓕᐅᕈᑕᐅᒍᓐᓇᖅᑐᓂᓪᓗ ᐱᕈᖅᓴᐃᒍᑕᐅᓗᓂ.

ᑕᓪᓕᒥᕐᒥ, ᑲᓇᑕᒥ ᓯᕗᓕᖅᑎᓕᒫᑦ ᑲᑎᒪᒃᑲᓐᓂᓚᐅᕐᒥᔪᑦ ᐅᖃᐅᓯᖃᕈᓐᓇᓕᖅᑐᖓᓗ ᓯᕗᓪᓕᐅᔾᔭᐅᖁᓯᒪᔭᑦᑎᓐᓂᒃ ᐊᑭᑐᔫᑎᓂᒃ ᐱᖁᑎᕐᔪᐊᓂᒃ, ᐃᓚᒋᔭᐅᓪᓗᓂ ᐃᓪᓗᓕᕆᓂᖅ, 2009 2010-ᒥᓗ ᐃᓪᓗᓕᐅᕐᓇᐅᓛᖅᑐᒥ ᐊᐅᔭᒃᑯᑦ. ᐅᖃᐅᓯᖃᓚᐅᕐᒥᔪᖓ ᐱᓕᒻᒪᑦᓴᐃᒋᐊᖃᕐᓂᕐᒧᑦ ᐱᔪᓐᓇᕐᓂᖅᑖᖅᐸᓪᓕᐊᖁᓪᓗᒋᑦ ᐊᕕᑦᑐᖅᓯᒪᓂᑦᑎᓐᓂ, ᓴᓇᑐᔪᓂᓪᓗ ᐱᓕᕆᔾᔪᓯᑖᕆᐊᖃᕐᓂᖏᓐᓂᒃ ᒐᕙᒪᑐᖃᒃᑯᑦ ᑮᓇᐅᔭᖃᖅᑎᑦᓯᓂᕆᕙᑦᑕᖏᑦ ᐃᖅᑲᓇᐃᔭᖅᑎᑖᖅᐸᓪᓕᐊᓂᕐᒧᑦ ᐱᕙᓪᓕᐊᑎᑦᓯᓂᕐᒥᒃ, ᑲᓇᑕᓗ ᓄᑖᕐᖑᕆᐊᖅᓯᒋᐊᖃᕐᓂᖓᓂᒃ ᑮᓇᐅᔭᖃᖅᑎᑦᓯᕙᓐᓂᖏᓐᓂᒃ ᖃᓄᖅᑑᕈᑕᐅᓯᒪᔪᓂᒃ ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᓂᕐᒧᑦ. ᓈᒻᒪᑦᓯᑉᐸᑦ, ᓴᖅᑭᖅᑎᑦᓯᓂᐊᖅᑐᖓ ᐅᓂᒃᑳᓕᐊᒥᓂᕐᒥᒃ ᑲᑎᒪᓂᐅᓚᐅᖅᑑᑉ ᒥᑦᓵᓄᑦ.

ᐅᖃᖅᑎᑦᑎᔩ, ᓴᖅᑭᕈᑕᐅᓂᐊᖅᑐᑦ ᑲᑎᒪᓂᕆᓚᐅᖅᑕᑦᑎᓐᓄᑦ ᑕᑯᑦᓴᐅᒋᐊᖃᕐᓂᐊᖅᑐᑦ ᐅᖃᐅᓯᐅᓛᖅᑐᓂ ᖃᐅᑉᐸᑦ 2009 ᒐᕙᒪᑐᖃᒃᑯᑦ ᑮᓇᐅᔭᐃᑦ ᐊᑐᖅᑐᑦᓴᖏᓐᓂ. ᖃᐅᔨᓴᖅᐸᓪᓕᐊᓂᐊᖅᑕᕗᑦ ᓴᖅᑭᕈᑕᐅᔪᑦ ᐱᓕᕆᖃᑎᒋᕙᓪᓕᐊᖏᓐᓇᕐᓗᒋᓪᓗ ᒐᕙᒪᑐᖃᒃᑯᑦ ᓴᙱᓕᖅᐹᓪᓕᖅᑕᐅᒋᐊᖁᓪᓗᒍ ᑮᓇᐅᔭᓕᐅᕈᑕᐅᒍᓐᓇᖅᑐᑦ ᓇᓗᓇᐃᖅᑕᐅᓯᒪᖁᓪᓗᒍᓗ ᐃᖅᑲᓇᐃᔭᖅᑎᒋᒍᓐᓇᖅᑕᕗᑦ ᐅᐸᓗᖓᐃᖅᓯᒪᑦᓯᐊᖁᓪᓗᒋᑦ ᓯᕗᓂᑦᓴᑦᑎᓐᓄᑦ.

ᖁᔭᓐᓇᒦᒃ, ᐅᖃᖅᑎᑦᑎᔩ.


_1294122487.doc

[image: image1.png]









